
Ullormik pinngortitamut qujamasuffimmik atulersitsinissaq pillugu Naalakkersuisut 

peqquneqarnissaannik Inatsisartunut aalajangiiffigisassatut siunnersuut.  

 (Inatsisartunut ilaasortaq Mimi Karlsen, Inuit Ataqatigiit 

Qujavugut siunnersuuteqartumut. 

Kalaallit Nunaanni ukioq kaajallallugu piniarfiusoq, ukiorlu kaajallapajaarlugu aalisarfiusartoq 

kangerlunni ilisimavarput.  

Qaammatisiutit malillugit sumiiffinni piniakkat nalliusimaalertarneri malittaralugit 

piniartoqartarluni, ilaatigut killilersukkanik, aalisartoqartarlunilu. 

Ukiakkut oktober ingerlaneraniit november ilanngullugu piniakkat piniartumut inuiannullu 

kalaallinut pingaaruteqaqisut avannaani piniarluarneqalertarput, tassalu qilalukkat. 

Ilaatigullu ukioq kaajallagajavillugu aalisarneq ingerlasarluni sumiiffiit ilaanni. 

Inuiaat nunatta pissarititaannik atungassarititaasunillu qujamasuttaqaagut, tamannalu inuunermut 

ilaalluinnarmat ulluinnarni atungaraarput. 

Siunnersuutigineqartup isumaa malikkaanni, ullormik qujaniarfittut taallugu inuiaat Kalaallit 

ataatsimoorfigalugu nalliuttorsiortalernissaannik immikkut pilersitsinissaq tamanna nunap karsianut 

kommunimullu akissaajaataasinnaavoq, ingerlatsinermulluunniit kinguarsaataannaasinnaalluni. 

Inuit nammineerlutik ullorsiorneq sunaluunniit qanoq atussallugu akisussaaffigivaat. Pisortaniit 

qulaaniit ullut sorliit ullorsiorfigissanerigut aalajangersussallugit tulluarsorinngilarput.  

Assersuutigalugu Maj-i peqqissuutiguk, inuiaqatigiinni inuup timaanik peqqissusaanillu 

pingaartitsinermik aallaaveqartoq nunarpullu tamangajaat annertuumik pisoqarfiuvoq. 

Pisortatigoortumik pisortaniit qulaaniit aallartitaanngilaq, ullulersugaananilu. Taannaavorlu 

kajumissutsimik suliniut, inuiaqatigiinni atugaalluartoq. 

Ullorsiutinut ikkullugu ulloq immikkut taasaq ”Pinngortitamut Qujaniarfik” 

Pilersinneqassagaluarpat sapaassuartut nalliuttutulluunniit naqissuserneqarluni tamanna 

akuerinngilarput. 

Imaanngilaq qujasuikkatta pinngortip atugassarititaanut, ullummi tamapajaavisa qujamasutarpugut. 

Siunnersuutigineqartoq itingartipparput. 


